
Propozim-ligj për konfiskim të pronës në procedurë civile 

Version pune 

Kapitulli I 

DISPOZITAT E PËRGJITHSHME 

Objekt i rregullimit 

Neni 1

Me këtë ligj rregullohen qëllimet, parimet, mbledhja e të dhënave dhe dëshmive për ekzistimin e pronës fitimi i së cilës nuk mund të dëshmohet se është nga burime ligjore, masat për sigurim dhe procedura e konfiskimit të pronës në procedurë civile, si dhe përfshirja e bashkëpunimit ndërkombëtar për realizim të qëllimeve të këtij ligji. 
Qëllimet e ligjit 
Neni 2

(1) Me këtë ligj mbrohet interesi publik i Republikës së Maqedonisë së Veriut në mënyrën në të cilën pamundësohet çfarëdo dobie pronësore për të cilën në procedurën e konfiskimit të pronës në procedurë civile në pajtim me këtë ligj është konstatuar se prona nuk është fituar nga burime ligjore. 


(2) Qëllimi i këtij ligji është pamundësimi i zotërimit të pronës dhe dobisë pronësore të cilat nuk mund të dëshmohet se janë fituar nga burime ligjore. 

(3) Me këtë ligj njëkohësisht parandalohen veprat penale lidhur me krimin e organizuar dhe korrupsionin. 
Neni 3 
Parimet themelore 

(1) Me këtë ligj rregullohet kufizimi i të drejtës së pronësisë në procedurë para gjykatës, të bazuar në parimet themelore në vijim:  
· parimi i ligjshmërisë 
· parimi i legjitimitetit 
· parimi i proporcionalitetit 
· parimi i fshehtësisë 
· parimi i urgjencës.  
             (2) Parimi i ligjshmërisë supozon se kufizimi i gëzimit të qetë të pronësisë bëhet në kushte dhe në procedurë të rregulluara me këtë ligj, në pajtim me Kushtetutën e Republikës së Maqedonisë së Veriut, marrëveshjet e ratifikuara ndërkombëtare, rregullat ligjore pozitive, Konventën evropiane për mbrojtje të të drejtave dhe lirive themelore të njeriut, praktikën e Gjykatës Evropiane për të Drejtat e Njeriut dhe Konventën e Kombeve të Bashkuara kundër korrupsionit. 


(3) Parimi i legjitimitetit e përfshin kufizimin e gëzimit të qetë të pronësisë për shkak të mbrojtjes së interesit publik, me qëllim të pamundësimit të çfarëdo dobie ose zotërimi të pronës për të cilën nuk mund të dëshmohet se është fituar nga burime ligjore. 

(4) Gjatë zbatimit të këtij ligji zbatohet parimi i proporcionalitetit në përcaktimin e vëllimit të pronës e cila mund të jetë objekt i procedurës dhe barrës së dëshmimit të të pandehurit, veçanërisht gjatë përcaktimit të masave për sigurim me qëllim të ndarjes së shpenzimeve të arsyeshme të jetës, shpenzimeve afariste dhe juridike për personin e prekur. 


(5) Parimi i fshehtësisë i obligon personat e punësuar në organet kompetente të cilët veprojnë në pajtim me dispozitat e këtij ligji që të dhënat që kanë të bëjnë me ose që dalin nga veprimi t’i ruajnë si fshehtësi zyrtare.



(6) Parimi i urgjencës supozon veprim të detyrueshëm urgjent të organeve dhe personave të cilët në pajtim me këtë ligj janë të obliguar të veprojnë pa prolongim, ndërsa procedura për përcaktimin e pronës fitimi i së cilës nuk mund të dëshmohet se është nga burime ligjore është procedurë urgjente para gjykatës me afate të shkurtuara të përcaktuara me këtë ligj.  
Zbatimi i dispozitave nga ligje tjera 
Neni 4

(1) Procedura e konfiskimit të pronës në procedurë civile (në tekstin e mëtutjeshëm: procedura e konfiskimit) është procedurë e veçantë e rregulluar me këtë ligj. 

(2) Nëse me dispozitat e këtij ligji nuk është caktuar më ndryshe, gjykata dhe organet kompetente i zbatojnë në mënyrë adekuate dispozitat e Ligjit për procedurë kontestimore dhe Ligjit për sigurim të kërkesave. 


(3) Vendimi i plotfuqishëm penal ose administrativ nuk ndikojnë ndaj procedurës së rregulluar me këtë ligj. 
Kuptimi i shprehjeve 
Neni 5
(1)  “Prona” në kuptim të këtij ligji janë para ose mjete tjera për pagesë, letra me vlerë, depozita, koncesione, pronë tjetër në formë materiale ose jomateriale, përfshirë edhe mjete virtuale në pajtim me ligjin, pronë e luajtshme ose e paluajtshme dhe të drejtat reale të cilat janë të lidhur me të, kërkesa, si dhe lloj tjetër i dokumenteve dhe instrumenteve që janë dëshmi për të drejtat pronësore dhe interesat juridike. 
(2) “Prona fitimi i së cilës nuk mund të dëshmohet se është nga burime ligjore” është pronë për të cilën në procedurë të rregulluar me këtë ligj nuk mund të dëshmohet se është fituar nga të ardhurat ligjore dhe në mënyrë ligjore. 
(3) “Dyshimi racional se prona nuk është fituar nga të ardhura ligjore” është dyshimi kur organi kompetent në pajtim me këtë ligj ka konstatuar se ekziston dallim ndërmjet vlerës së pronës dhe të ardhurave të realizuara ligjore. 
(4)  “Dyshimi racional se prona nuk është fituar në mënyrë ligjore” është dyshimi racional për vepra të lidhura juridike fiktive ose të pangarkuara me të cilat zotërohet pronë për fitimin e së cilës nuk mund të dëshmohet se është nga burime ligjore dhe të cilat nuk janë bazë për fitimin e pronës në mënyrë ligjore. Trashëgimia e pronës  nuk përbën bazë për fitimin e pronës në mënyrë ligjore, nëse për pronën e trashëgimlënësit nuk mund të dëshmohet se është fituar nga burime ligjore. 
(5)  “Vlera e pronës” është vlera neto e pronës e cila përcaktohet në pajtim me metodologjinë e përcaktuar nga organi kompetent, me të cilën përllogariten mjetet e harxhuara për fitimin e pronës, tatimet dhe kontributet e paguara, shpenzimet e jetës, nëse prona është transferuar ose fituar pa kompensim dhe nëse kompensimi përkon me vlerën e saj. 
(6) “Personi i prekur” është personi i cili ka të drejtë dhe obligim të dëshmojë se pronën e ka fituar nga burime ligjore në procedurë të rregulluar me këtë ligj. 
(7) “Personat e tretë të ndërgjegjshëm” janë personat që kanë fituar pronë nga burime ligjore dhe në mënyrë ligjore dhe nuk kanë ditur ose nuk kanë mundur të dinë se prona nuk është fituar më parë nga burime ligjore. 
Fushëveprimi i ligjit 
Neni 6
(1) Objekti i procedurës së rregulluar me këtë ligj përfshin pronën brenda ose jashtë  Republikës së Maqedonisë së Veriut e cila është në pronësi të personave fizikë shtetas të Republikës së Maqedonisë së Veriut, shtetasve të huaj me vendqëndrim në Republikën e Maqedonisë së Veriut, personave pa shtetësi me vendqëndrim në Republikën e Maqedonisë së Veriut ose personave juridikë të regjistruar brenda ose jashtë Republikës së Maqedonisë së Veriut. 
(2) Nëse pronësia nuk është regjistruar në librat kadastrale adekuate ose në regjistra tjerë për mbajtje të evidencës së ndonjë prone, objekti i procedurës së rregulluar me këtë ligj përfshin pronë brenda ose jashtë Republikës së Maqedonisë së Veriut që e zotërojnë ose përdorin persona fizikë shtetas të Republikës së Maqedonisë së Veriut, shtetas të huaj me vendqëndrim në Republikën e Maqedonisë së Veriut, persona pa shtetësi në territorin e Republikës së Maqedonisë së Veriut ose persona juridikë të regjistruar brenda ose jashtë Republikës së Maqedonisë së Veriut.  
(3) Në pajtim me ligjin dhe marrëveshjet e ratifikuara ndërkombëtare, objekti i procedurës së rregulluar me këtë ligj përfshin edhe pronë në Republikën e Maqedonisë së Veriut e cila është në pronësi të ose e zotërojnë përkatësisht e shfrytëzojnë jorezidentë në Republikën e Maqedonisë së Veriut, persona pa shtetësi ose persona juridikë të regjistruar jashtë vendit. 
(4) Me këtë ligj mundësohet njohje dhe zbatim të vendimeve të huaja për konfiskim në procedurë civile, si dhe bashkëpunim ndërkombëtar me organet kompetente me qëllim pamundësimin e zotërimit të pronës e cila nuk është fituar nga burime ligjore. 
(5) Ky ligj e përfshin edhe pronën e shtetasve rezidentë dhe jorezidentë të Republikës së Maqedonisë së Veriut, shtetas të huaj, persona pa shtetësi, që janë në listën e sanksioneve të BE-së ose SHBA-së që qëndrojnë dhe transferohen përmes Republikës së Maqedonisë së Veriut. 
KAPITULLI II 

MBLEDHJA E TË DHËNAVE PËR BURIMET 
PËR FITIM TË PRONËS 

Veprimi i prokurorit publik 
Neni 7
 (1) Kur prokurori publik ka dyshim për vepër penale, por nuk ka dëshmi të mjaftueshme për ndjekje penale, ndjekja penale nuk ka shpjerë në aktgjykim dënues ose ekzistojnë rrethana objektive për shkak të të cilave nuk mund të ndërmerret ndjekje penale, vlerëson nëse ekziston dyshim racional se prona nuk është fituar nga burime ligjore. 
(2) Kur prokurori publik për pronën në rastet nga paragrafi (1) i këtij neni vlerëson se ekziston dyshim racional se nuk është fituar nga burime ligjore, është i detyruar që menjëherë të dorëzojë në Drejtorinë e Policisë Financiare njoftim së bashku me dokumentacionin e plotë të siguruar për hulumtim dhe mbledhje të të dhënave për burimet dhe mënyrat në të cilat është fituar prona. 
Kushti për ngritje të procedurës 
Neni 8
 (1) Kusht për ngritje të procedurës për përcaktim të pronës fitimi i së cilës nuk mund të dëshmohet se është nga burime ligjore në pajtim me këtë ligj është nëse:  
     a) ka dyshim racional se ekziston pronë fitimi i së cilës nuk mund të dëshmohet se është nga burime ligjore dhe 

     b) vlera neto e pronës së plotë nga paragrafi (1) pika a) e këtij neni tejkalon 50000 euro në kundërvlerë me denarë sipas kursit mesatar të Bankës Popullore të Republikës së Maqedonisë së Veriut, llogaritur nga viti 2007. 

(2) Për caktimin e vlerës neto të pronës, ministri i Financave miraton Metodologji për vlerën neto të pronës, me të cilën përllogaritet shuma e mjeteve të harxhuara për fitimin e pronës, tatimet dhe kontributet e paguara, shpenzimet e jetës, kompensimi për transferim, përkatësisht fitim të pronës dhe kompensimi i cili përkon me vlerën e pronës. 
Njoftime 
Neni 9
(1) Organ kompetent për mbledhjen e të dhënave për pronën fitimi i së cilës nuk mund të dëshmohet se është nga burime ligjore është Drejtoria e Policisë Financiare (në tekstin e mëtutjeshëm: Drejtoria). 
(2) Komisioni Shtetëror për Parandalimin e Korrupsionit, organet tatimore, Drejtoria e të Ardhurave Publike, Agjencia e Kadastrës së Patundshmërive, Drejtoria Doganore dhe organet dhe institucionet tjera të cilat në kuadër të veprimit në pajtim me kompetencat do të marrin informata dhe të dhëna me dyshime ose njohuri për ekzistimin e pronës fitimi i së cilës nuk mund të dëshmohet se është nga burime ligjore, janë të detyruar që Drejtorisë t’i dorëzojnë menjëherë njoftim së bashku me dokumentacionin e plotë të siguruar. 
 (3) Njoftim për ekzistimin e pronës fitimi i së cilës nuk mund të dëshmohet se është nga burime ligjore Drejtorisë mund t’i dorëzojë edhe çdo person fizik dhe person juridik i cili nuk është i përfshirë me paragrafin (2) të këtij neni. 
(4) Me përjashtim, njoftimi nga paragrafët (2) dhe (3) të këtij neni mund t’i dorëzohet prokurorit publik nëse parashtruesi vlerëson se dorëzimi i njoftimit në Drejtorinë do ta zvarrisë ose rrezikojë procedurën në pajtim me këtë ligj. 

(5) Drejtoria është e detyruar që pas pranimit të njoftimit nga neni 7 paragrafi (2) i këtij ligji përkatësisht njoftimit nga paragrafët (2) dhe (3) të këtij neni të kryejë kontroll të përmbushjes së kushteve nga neni 8 paragrafi (1) i këtij neni. 
(6) Drejtoria e zbaton procedurën për kontroll dhe përllogaritje financiare në afat jo më të gjatë se 60 ditë.
Veprimi i Drejtorisë 
Neni 10
(1) Pas njoftimit të marrë nga nenet 7 dhe 9 të këtij ligji ose me detyrë zyrtare, Drejtoria në kuadër të autorizimeve të tyre të përcaktuara me ligj i ndërmerr veprimet në vijim: 

a) identifikimi, zbulimi dhe lokalizimi i pronës e cila është objekt i procedurës së rregulluar me këtë ligj; 

b) identifikimi i pronarit të pronës e cila është objekt i procedurës të përcaktuar me këtë ligj dhe identifikimi i personave të prekur dhe personave të ndërgjegjshëm; 

c) veprimet për konstatimin e përmbushjes së kushteve nga neni 8 i këtij ligji; 

(2) Drejtoria, më së voni në afat prej tre ditësh pasi të konstatojë se është përmbushur kushti nga neni 8 i këtij ligji për atë e njofton Avokatin Shtetëror të Republikës së Maqedonisë së Veriut dhe i dorëzon raport të detajuar me të dhëna për pronën, vlerën e tij, personin e prekur, personat e ndërgjegjshëm dhe të dhënat tjera të nevojshme së bashku me të gjitha dëshmitë materiale që i posedon, përkatësisht i ka marrë me veprimet nga paragrafi (1) i këtij neni. 
(3) Gjatë gjithë procedurës së rregulluar me këtë ligj, Drejtoria Avokatit Shtetëror i dorëzon iniciativë për parashtrim të propozimit për përcaktimin e masave për sigurim të pronës, nëse gjatë veprimit Drejtoria vlerëson se mund të pamundësohet prona e cila është objekt i procedurës. 
(4) Për çështjet e kompetencës së Drejtorisë të cilat nuk janë përcaktuar me këtë ligj, zbatohen dispozitat e Ligjit për policinë financiare. 
Paditësi i autorizuar për veprim sipas lëndëve të konfiskimit të pronës 

Neni 11

        (1) Avokati i Shtetit me këtë ligj është organ i autorizuar shtetëror i cili merr masa dhe mjete juridike para organeve shtetërore kompetente dhe inicion procedurë para gjykatës kompetente për përcaktimin e pronës, fitimi i së cilës nuk mund të dëshmohet se është nga burimet ligjore.

        (2) Avokati i Shtetit, më së voni në afat prej 15 ditë nga dita e pranimit të raportit bashkë me provat materiale nga neni 9 paragrafi (2) të këtij ligji, e përgatit padinë për përcaktimin e pronës, fitimi i së cilës nuk mund të dëshmohet se është nga burimet ligjore (në tekstin e mëtejmë: padia), nëse vlerëson se të dhënat dhe provat e dorëzuara janë të mjaftueshme për të dëshmuar para gjykatës kompetente në procedurën e rregulluar me këtë ligj se prona nuk është fituar nga burimet ligjore.

        (3) Kur lëndë e kërkesës së padisë është një pjesë e pronës, fitimi i së cilës nuk mund të dëshmohet se është nga burimet ligjore, Avokati i Shtetit kërkon pagimin e vlerës monetare në lartësinë e vlerës së pjesës së pronës për të cilën nuk ka provë se është fituar nga burimet ligjore.

       (4) Nëse këtë e kërkojnë rrethanat e rastit dhe kur ekziston dyshimi i arsyeshëm, për të parandaluar pamundësimin e kërkesës, Avokati i Shtetit parashtron propozim për caktimin e masës së sigurimit në gjykatën kompetente.

        (5) Kur Avokati i Shtetit do të vlerësojë se nevojiten të dhëna dhe prova shtesë për veprimin e tij, për këtë e njofton Drejtorinë. Drejtoria është e detyruar që menjëherë, ndërsa më së voni në afat prej pesë ditë nga pranimi i kërkesës së Avokatit të Shtetit t'ia dorëzojë të dhënat dhe provat e nevojshme.

        (6) Avokati i Shtetit, kur do të vlerësojë se nuk ka bazë dhe nuk është përmbushur kushti nga neni 8 i këtij ligji për parashtrimin e padisë ose propozimit për caktimin e masës, e njofton Drejtorinë. 

KAPITULLI III

PROCEDURA PËR PËRCAKTIMIN E PRONËS, FITIMI I SË CILËS NUK MUND TË DËSHMOHET SE ËSHTË NGA BURIMET LIGJORE
Neni 12

        (1) Procedura për përcaktimin e pronës, fitimi i së cilës nuk mund të dëshmohet se është nga burimet ligjore është procedurë urgjente. 

        (2) Procedura për përcaktimin e pronës, fitimi i së cilës nuk mund të dëshmohet se është nga burimet ligjore, inicohet me padi para gjykatës kompetente. 
        (3) Me padinë kërkohet të përcaktohet se prona lëndë e kërkesës së padisë nuk është fituar nga burimet ligjore, ajo të konfiskohet dhe bartet në pronësi të Republikës së Maqedonisë së Veriut.


(4) Paditësi i autorizuar në pajtim me këtë ligj është Republika e Maqedonisë së Veriut, përmes Avokatit të Shtetit dhe avokatëve të shtetit kompetentë për t'i mbrojtur të drejtat dhe interesat pronësore të Republikës së Maqedonisë së Veriut në pajtim me ligjin.  


(5) Nëse pas parashtrimit të padisë kanë ndodhur rrethana që e pamundësojnë konfiskimin e pronës, Avokati i Shtetit mund ta ndryshojë kërkesën e padisë pa pëlqimin e të paditurit me kërkesën që i padituri të marrë përsipër të paguajë shumën përkatëse të parave.


(6) Kur në procedurë gjykata do të përcaktojë pronën, fitimi i së cilës nuk mund të dëshmohet se është nga burimet ligjore dhe ekzistimi i personave të ndërgjegjshëm të dëmtuar, gjykata me aktgjykim do ta konfiskojë pronën dhe do t'ua bart personave të dëmtuar.

Neni 13
(1) Barra e dëshmimit se prona është fituar nga burimet ligjore është në anën e të paditurit në procedurë. 

(2) Gjatë vendimmarrjes lidhur me kërkesën e padisë nga ky ligj, gjykata me kujdes i vlerëson të gjitha rrethanat, veçanërisht faktet që tregojnë për informacionet dhe të dhënat për pronën që është lëndë e kërkesës së padisë, të cilat janë siguruar gjatë ndërmarrjes së veprimeve të organit tatimor, prokurorisë publike ose organit kompetent për zbulimin e kryerësve të veprave penale, si dhe faktet për të ardhurat në dispozicion të personit të prekur në kohën e fitimit të pronës dhe mundësitë objektive që personi i prekur në afatet e përcaktuara t'i sigurojë në procedurë dëshmitë për ligjshmërinë e burimeve me të cilat është fituar prona që është lëndë e kërkesës së padisë.

(3) Procedura për përcaktimin e pronës, fitimi i së cilës nuk mund të dëshmohet se është nga burimet ligjore para gjykatës së shkallës së parë duhet të përfundojë më së voni në afat prej nëntë muaj nga dita e parashtrimit të padisë.

(4) Bartja e pronësisë së pronës nuk i nënshtrohet tatimit mbi qarkullimin e patundshmërive.

Mjetet e rregullta juridike
Neni 14

(1) Kundër aktgjykimit të gjykatës së shkallës së parë palët mund të parashtrojnë ankesë.

(2) Procedura e ankesës para gjykatës së shkallës së dytë duhet të përfundojë në afat prej katër muaj nga dita e pranimit të ankesës me shkresat e lëndës në gjykatën e shkallës së dytë.

Mjetet e jashtëzakonshme juridike
Neni 15

(1) Kundër aktgjykimit të shkallës së dytë palët mund të deklarojnë revizion në pajtim me dispozitat e Ligjit për procedurë kontestimore, ndërsa procedura para Gjykatës Supreme duhet të përfundojë në afat prej tre muaj nga dita e pranimit të revizionit në Gjykatën Supreme të Republikës së Maqedonisë së Veriut.

(2) Propozimi për përsëritjen e procedurës me rastin e aktgjykimit të formës së prerë të Gjykatës Evropiane për të Drejtat e Njeriut në të cilin është konstatuar shkelja, parashtrohet në afat prej 10 ditë nga dita e pranimit të vendimit në gjykatën e shkallës së parë.

Masat për sigurimin e pronës 

Neni 16

(1) Propozimin për masën për sigurimin e pronës Avokati i Shtetit e parashtron para parashtrimit të padisë ose bashkë me padinë.

(2) Për sigurimin e pronës, mund të kërkohet të lejohet çdo masë me të cilën do të arrihet qëllimi i sigurimit, në veçanti ndalimi i tjetërsimit, ngarkimit dhe disponimit të pronës nëse ka mundësi që pa shqiptimin e masës do të pamundësohet ekzekutimi i vendimit gjyqësor për konfiskimin e pronës.   

(3) Gjykata, mund duke marrë parasysh rrethanat e rastit dhe nëse është e nevojshme, me propozimin e paditësit të lejojë më shumë masa të sigurimit.

KAPITULLI IV

SHFRYTËZIMI DHE MENAXHIMI I PRONËS SË KONFISKUAR  

Neni 17

I padituri ose personi kundër të cilit është shqiptuar masa e sigurimit të pronës ka të drejtë të shfrytëzojë pronën për të cilën është shqiptuar masa deri në plotfuqishmërinë e vendimit pas padisë.

I padituri e shfrytëzon pronën brenda kufijve për të mundësuar nevojat e tij të domosdoshme jetësore.
Shpenzimet për shfrytëzimin dhe mirëmbajtjen e pronës dhe shpenzimet mbi barrën që kanë të bëjnë me të gjithë pronën i bart i padituri.

Të drejtën e tij të shfrytëzimit të pronës i padituri e ushtron me vëmendjen e nikoqirit të mirë.

I padituri nuk përgjigjet për uljen e vlerës së pronës që vjen për shkak të përdorimit të rregullt të saj, por është përgjegjës për dëmin dhe shkatërrimin e pronës.

Neni 18

Menaxhimi i pronës së konfiskuar në pronësi

të Republikës së Maqedonisë së Veriut
Menaxhimi i pronës së konfiskuar të konfiskuar me aktgjykim gjyqësor të formës së prerë në procedurë në pajtim me këtë ligj bëhet në pajtim me Ligjin për menaxhimin e pronës së konfiskuar, dobisë pronësore dhe sendeve të konfiskuara në procedurë penale dhe të kundërvajtjes. 

Prona e konfiskuar në procedurën e rregulluar me këtë ligj mund të shitet ose të shfrytëzohet për arritjen e qëllimeve sociale, në bazë të vendimit të Qeverisë së Republikës së Maqedonisë së Veriut. 

Kapitulli V

BASHKËPUNIMI NDËRKOMBËTAR
Neni 19

(1) Bashkëpunimi ndërkombëtar për arritjen e qëllimeve të këtij ligji përfshin bashkëpunimin në zbulimin dhe përcaktimin e pronës, fitimi i së cilës nuk mund të dëshmohet se është nga burimet ligjore, përcaktimin dhe ekzekutimin e masës për sigurimin e pronës dhe kthimin e pronës që është lëndë e procedurës në pajtim me këtë ligj, si dhe njohjen dhe ekzekutimin e vendimeve gjyqësore të huaja dhe vendimeve të organeve të tjera të huaja.

           (2) Bashkëpunimi nga paragrafi (1) i këtij neni realizohet nëpërmjet organeve qendrore në bazë të ligjit dhe marrëveshjes ndërkombëtare të ratifikuar ose marrëveshjes bilaterale, me kusht:

           -  mos të jetë në kundërshtim me parimet themelore të rendit të brendshëm juridik, 

           - mos të supozojë marrjen e masave që janë në kundërshtim me Kushtetutën e Republikës së Maqedonisë së Veriut ose me të cilat do të dëmtohet sovraniteti, siguria, mbrojtja, rendi publik dhe interesat e tjera të Republikës së Maqedonisë së Veriut.

          (3) Dispozitat e Ligjit për të drejtën private ndërkombëtare nuk zbatohen për marrëdhëniet me element ndërkombëtar nëse rregullohen me marrëveshje ndërkombëtare të ratifikuara.

         (4) Në bazë të marrëveshjes ndërkombëtare të ratifikuar ose marrëveshjes bilaterale, vendi i huaj, nëpërmjet organit shtetëror i cili, në pajtim me legjislacionin nacional i përfaqëson të drejtat dhe interesat e tij pronësore, përkatësisht personi i autorizuar nga ai organ, mund të jetë palë në dhe të iniciojë procedurën e rregulluar me këtë ligj.

Neni 20

          (1) Organi qendror kompetent për bashkëpunimin nga neni 19 i këtij ligji është Prokuroria Publike e Republikës së Maqedonisë së Veriut.

         (2) Gjykata kompetente për procedurën e konfiskimit të pronës në procedurën civile me element ndërkombëtar është Gjykata Themelore Civile Shkup.

Njoftimi për zbatimin e ligjit
Neni 21

(1) Për zbatimin e këtij ligji, në kuadër të kompetencave të tyre, Drejtoria, Avokatia e Shtetit, prokuroritë publike, gjykatat dhe organet nga neni 9 paragrafi (2) të këtij ligji njoftojnë në kuadër të raporteve vjetore për punën e tyre që i përgatisin në pajtim me ligjin.

(2) Për njoftimin nga paragrafi (1) i këtij neni, veçohen të dhënat si në vijim:

a. Të dhënat për njoftimet e marra për ekzistimin e pronës, fitimi i së cilës nuk mund të dëshmohet se është nga burimet ligjore: 

- numri i përgjithshëm i njoftimeve të marra;

- numri i njoftimeve të marra sipas kategorive të parashtruesve - personi fizik, prokuroria publike, Komisioni Shtetëror për Parandalimin e Korrupsionit, organi tatimor, institucioni tjetër, përkatësisht organi i sektorit publik, institucioni financiar, personi tjetër juridik në sektorin privat;

- të dhënat e pronës: prona e tundshme ose e patundshme dhe vlera siç theksohet në njoftim;

- të dhënat për personat e prekur: numri i personave fizikë ose juridikë;  

- të dhënat për veprimin sipas njoftimeve të marra: veprimet e ndërmarra, lidhshmëria me lëndët e tjera, institucioni, përkatësisht organi në të cilin janë dorëzuar për veprimin kompetent;

b. Të dhënat për raportet e dorëzuara në Avokatinë e Shtetit: 

- numri i raporteve të dorëzuara;

- të dhënat për pronën që është lëndë e raporteve: vlera e parashikuar dhe të dhënat për personat e prekur (personi fizik ose juridik dhe shtetësia).

c. Të dhënat për paditë e parashtruara në pajtim me këtë ligj: numri i padive, gjykata kompetente, numri dhe kategoria e personave të prekur (personi fizik ose juridik dhe shtetësia, vendbanimi, vendqëndrimi, përkatësisht selia), numri dhe kategoria e personave të ndërgjegjshëm (personi fizik ose juridik dhe shtetësia, vendbanimi, vendqëndrimi, përkatësisht selia), të dhënat e pronës (prona e tundshme, prona e patundshme, përshkrimi dhe vlera e parashikuar);

ç. Të dhënat për propozimet e parashtruara për caktimin e masës për sigurimin e pronës dhe të dhënat për masat e caktuara për sigurimin e pronës (numri, gjykata kompetente dhe të dhënat për pronën - prona e tundshme, prona e patundshme dhe vlera);

d. Të dhënat për procedurat gjyqësore: pasqyra e padive të marra (gjykata kompetente, numri dhe data), me të dhënat për kërkesat e padisë (përshkrimi dhe vlera e pronës), të dhënat për personat e prekur (personi fizik ose juridik dhe shtetësia, vendbanimi, vendqëndrimi, përkatësisht selia), të dhënat për personat e ndërgjegjshëm (personi fizik ose juridik, shtetësia, vendbanimi, vendqëndrimi, përkatësisht selia), të dhënat për masat e caktuara për sigurimin e pronës (numri, gjykata kompetente dhe të dhënat për pronën - prona e tundshme, prona e patundshme dhe vlera e parashikuar), parashtrimi i mjeteve të rregullta dhe të jashtëzakonshme juridike, të dhënat për vendimin lidhur me kërkesën e padisë (rezymeja anonime), data e plotfuqishmërisë, kohëzgjatja e procedurës;

dh. Të dhënat për pronën e konfiskuar me vendim gjyqësor të formës së prerë: pasqyra me të dhënat mbi aktgjykimet (numri, data, gjykata kompetente), kërkesat e padisë (përshkrimi dhe vlera e pronës), të dhënat për personat e prekur (personi fizik ose juridik dhe shtetësia, vendbanimi, vendqëndrimi, përkatësisht selia), të dhënat për regjistrimin e pronës në pronësi të Republikës së Maqedonisë (përshkrimi dhe vlera e pronës, regjistri, përkatësisht evidenca, numri dhe data e regjistrimit);

e. Të dhënat për bashkëpunimin ndërkombëtar: 

- pasqyra e kërkesave të marra dhe të parashtruara për bashkëpunim në zbulimin dhe përcaktimin e pronës, fitimi i së cilës nuk mund të dëshmohet se është nga burimet ligjore, me të dhënat për vendin në të cilin janë dorëzuar kërkesat, baza juridike, të dhënat për vlerën e pronës dhe numri i personave të prekur;

- të dhënat për ekzekutimin e vendimeve gjyqësore të huaja dhe vendimeve të organeve të tjera të huaja (rezymeja anonime);

- të dhënat për masat e zbatuara për sigurimin e pronës me kërkesë të organit të huaj (numri i masave, baza juridike dhe vlera e pronës);

-  të dhënat për masat e zbatuara për konfiskimin e pronës: numri i masave, baza juridike, të dhënat për personat e prekur (personi fizik ose juridik dhe shtetësia, vendbanimi, vendqëndrimi, përkatësisht selia), përshkrimi dhe vlera e pronës, të dhënat për kthimin e pronës - regjistrimi i pronës (përshkrimi dhe vlera e pronës, regjistri, përkatësisht evidenca, organi kompetent për mbajtjen e regjistrit, përkatësisht evidencës dhe selia e tij, numri dhe data e regjistrimit), të dhënat për shpenzimet e përcaktuara dhe të arkëtuara të procedurës.

Kapitulli VI

DISPOZITAT KALIMTARE DHE TË FUNDIT
Neni 22

Drejtoria është e detyruar në afat prej gjashtë muaj nga dita e hyrjes në fuqi të këtij ligji të formojë departament të specializuar për veprimin sipas lëndëve në pajtim me këtë ligj.

Neni 23

Aktet nënligjore të parashikuara me këtë ligj do të miratohen në afat prej tre muaj nga dita e hyrjes në fuqi të këtij ligji.

Neni 24

Ky ligj hyn në fuqi në ditën e tetë nga dita e botimit në “Gazetën Zyrtare të Republikës së Maqedonisë së Veriut”, ndërsa do të fillojë të zbatohet pas skadimit të gjashtë muajve nga dita e hyrjes në fuqi të këtij ligji.

